
Lei deth regim des seccions de crèdit des cooperatives
200-00008/11

Preambul
Era regulacion des seccions de crèdit des cooperatives s’ajuste laguens deth blòc de legislacion qu’a per objècte eth bon foncionament deth sector cooperatiu e er emparament deth cooperativista individuau.
Es seccions de crèdit gestionen era tresaureria des sòcis comuns e es sòcis collaboradors dera cooperativa, que proven des estauviaments des unitats familhaus des zònes ruraus a on son arraïtzades, amassa damb era tresaureria dera madeisha cooperativa, e tanben efectuen es pagaments e crubaments recorrenti.
Era crisi economica e financèra generau d’aguesti darrèri exercicis a comportat ua reduccion des marges financèrs qu’a implicat, entre d’auti efèctes, qu’es rendiments des actius financèrs en qué es seccions de crèdit invertissen es disponibilitats siguen soent fòrça ajustats entà corbir era remuneracion des saldos creditors dera seccion de crèdit as sòns sòcis titulars mès es sues despenes de gestion, causa qu’afeblís, en bèri cassi, era estructura financèra e economica dera cooperativa.
Non poder compassar era exigibilitat des saldos creditors dera seccion de crèdit ath ritme de liquidacion ordenada des sòns actius e auer de besonh mès temps entà poder-les liquidar pòt generar un risc d’eventuaus insuficiéncies de liquiditat entà afrontar damb succès eth retorn d’aguesti saldos creditors as sòns sòcis titulars, ath delà deth risc de solvabilitat pera activitat dera cooperativa, en tot includir-i era madeisha seccion de crèdit. En cassi recents, eth risc de liquiditat non s’a podut corbir, coma en passat, en tot recórrer as entitats bancàries. Aguestes non an mostrat interès en dar eth finançament sufisent ara cooperativa ne en aquerir era cartèra creditícia autrejada pera seccion de crèdit, maugrat era possibilitat de disposar d’aval public.
Parallèlaments, s’an produsit accions coordinades de bona part deth conjunt de cooperatives damb seccion de crèdit entà palliar era manca de liquiditat enes cassi en qué i a agut risc de contagion. Er objectiu d’aguestes accions a estat que non se transportèsse a tot eth sector quan s’a produsit ua situacion critica en ua cooperativa damb seccion de crèdit, maugrat qu’era rèsta de cooperatives agen ua estructura financèra e economica adequada.
En tot cas, damb era premissa qu’es cooperatives son empreses privades e, coma taus, actuen damb independéncia, e qu’es usatgèrs des seccions de crèdit des cooperatives son es sòns sòcis e prenen es decisions damb relacion ara gestion dera cooperativa enes assemblades generaus, cau considerar qu’es prejudicis ocasionadi per aguestes situacions de risc en bèra cooperativa damb seccion de crèdit an d’èster assumidi en prumèr lòc pera madeisha cooperativa (sòcis e creditors) e, en dusau lòc, peth sector, en tot procurar era sauvagarda en tot moment dera valor des aportacions que hèsquen es cooperatives damb seccion de crèdit, mès s’a d’evitar que repercutisquen en contribuable o que vagen a cargue des recorsi publics. 
Donques, ei imprescindible estructurar un nau esturment en mans des madeishes cooperatives damb seccion de crèdit que contribuïsque ath retorn des saldos creditors des seccions de crèdit as sòcis titulars, en tot dotar de temps ara cooperativa en reestructuracion entà poder liquidar de manèra ordenada es actius dera seccion de crèdit. Er esturment ei eth Hons cooperatiu de supòrt as seccions de crèdit, que se cree damb era fin de dar estabilitat ath sector e hèr sostenibla era activitat productiva futura dera cooperativa qu’emplegue aguesti hons, un còp s’agen retornat ordenadament es saldos creditors dera seccion de crèdit.
Aguest hons s’a de veïcular per miei d’ua cooperativa de dusau grad integrada pes cooperatives damb seccion de crèdit qu’aglutine practicaments era totalitat des saldos creditors des seccions de crèdit, qu’age un papèr principau ena cèrca dera melhora dera gestion des seccions de crèdit e en hèt de velhar pes interèssi deth sector. D’aguesta manèra, se dòte eth sector dera capacitat entà auançar-se e adaptar-se as dificultats e es imprevisti que se presenten puntuauments e entà responer-i positivament sense pèrder era coesion intèrna e es caracteristiques pròpries deth modèl de seccions de crèdit.
En conseqüéncia, era existéncia d’eventuaus insuficiéncies de liquiditat enes procèssi de baisha de bères seccions de crèdit damb manca d’aufrides de finançament bancari, e eth corresponent risc de contagion ara rèsta de cooperatives, maugrat auer ua estructura financèra e economica adequada, justifiquen que s’age de disposar d’aguest hons de supòrt financèr a mans deth madeish sector cooperatiu, que permete melhorar er emparament des interèssi des sòcis titulars des saldos creditors e evitar qu’eth modèl de seccion de crèdit, ua figura creada entà refortilhar era economia en mon rurau, vengue un factor de risc hijut e damb conseqüéncies que poguen requèir sobre airaus vulnerables.
S’a de modificar, donques, era norma catalana en matèria de seccions de crèdit en aguest sens, damb era creacion d’aguest hons de supòrt financèr, entà aprigondir ena preservacion des saldos creditors des seccions de crèdit e, donques, des interèssi des sòns usatgèrs, sense desbrembar qu’es seccions de crèdit des cooperatives agràries non son entitats financères e que, donques, aguesti saldos creditors non son corbidi peth Hons de garantia de depausi d’entitats de crèdit ne peth Hons de garantia d’inversions.
Atau madeish, s’introdusissen ena norma catalana en matèria de seccions de crèdit mesures entà melhorar era transparéncia dera activitat dera seccion de crèdit deuant es sòns usatgèrs, tant sòcis comuns coma sòcis collaboradors, entà refortilhar era professionalitat des organs d’administracion e direccion, e entà aumentar era coordinacion entre era Administracion supervisora e es auditors d’aguestes cooperatives. Tanben s’adapte era norma legau que regule eth foncionament des seccions de crèdit des cooperatives ath marc establit pera Lei 12/2015, deth 9 de junhsèga, de cooperatives, d’acòrd damb çò qu’establís era disposicion finau cincau dera dita lei.
Toti aguesti cambiaments requerien ua adaptacion normativa. Era Lei 6/1998, deth 13 de mai, de regulacion deth foncionament des seccions de crèdit des cooperatives, establic un marc normatiu que definie eth regim e es foncions des seccions de crèdit, e substituïc era Lei 1/1985, deth 14 de gèr, de regulacion deth foncionament des seccions de crèdit des cooperatives, que siguec era prumèra lei deth recuperat Parlament de Catalonha sus era matèria, que completaue era Lei 4/1983, deth 9 de març, de cooperatives de Catalonha.
Era norma des cooperatives a estat objècte de diferentes regulacions d’alavetz ençà, entre es quaus se pòt destacar era Lei 13/1991, der 1 de junhsèga, de reforma dera Lei 4/1983, de cooperatives de Catalonha; eth Decret legislatiu 1/1992, deth 10 de hereuèr, peth quau s’apròve eth tèxte rehonhut dera Lei de cooperatives de Catalonha; era Lei 18/2002, deth 5 de junhsèga, de cooperatives, que substituís eth dit decret legislatiu, e era Lei 12/2015, deth 9 de junhsèga, de cooperatives.
Per un aute costat, era Lei 6/1998 siguec objècte de diuèrses reformes, entre es quaus cau destacar es produsides pera Lei 2/2014, deth 27 de gèr, de mesures fiscaus, administratives, financères e deth sector public; era Lei 12/2015, deth 9 de junhsèga, de cooperatives, e eth Decret lei 2/2016, deth 17 de mai, de modificacion dera Lei 6/1998, de regulacion deth foncionament des seccions de crèdit des cooperatives.
Es modificacions dera norma sus eth regim de foncionament des seccions de crèdit des cooperatives que se heren eth 2014 auien coma objectiu basic velhar pes interèssi des sòcis dera cooperativa, comuns o collaboradors, e des persones restacades damb aguesti, per çò qu’ei des sòns saldos creditors enes seccions de crèdit, çò que s’auie d’adaptar ara continuitat dera activitat agrària e ara preservacion deth modèl cooperatiu en mon agrari damb eth reforçament deth finançament dirècte d’aguesti sòcis ara madeisha cooperativa, mejançant aportacions a capitau o hons reintegrables, d’acòrd damb era norma generau sus cooperatives.
Tot aguest conjunt d’iniciatives cercaue, en darrèr tèrme, reestructurar eth sector de cooperatives agràries damb seccion de crèdit entà melhorar-ne eth foncionament e, ath delà, refortilhar-lo coma esturment entà contribuïr a potenciar era activitat deth mon agrari e, per estenduda, der entorn rurau. Atau madeish, entà facilitar aguesta reestructuracion s’abilitèc ua linha d’avals entà favorir era obtencion de finançament entà afrontar era devolucion des saldos creditors des seccions de crèdit des cooperatives agràries as sòcis titulars. Dempús deth 2014, es pressupòsti dera Generalitat de Catalonha an recuelhut aguesta linha d’avals.
Era disposicion finau cincau dera Lei 12/2015 contiege un mandat en Govèrn per’mor que hè totes es accions de besonh entà adaptar era norma legau que regule eth foncionament des seccions de crèdit des cooperatives ara naua regulacion legau des cooperatives.
Aguesta lei derògue era Lei 6/1998, deth 13 de mai, de regulacion deth foncionament des seccions de crèdit des cooperatives, e eth Decret lei 2/2016, deth 17 de mai, de modificacion dera Lei 6/1998, de regulacion deth foncionament des seccions de crèdit des cooperatives.
Aguesta lei conten trenta sèt articles, ua disposicion addicionau, dues disposicions transitòries, ua disposicion modificativa, ua disposicion derogatòria e dues disposicions finaus.
Capítol I. Disposicions generaus
Article 1. Concèpte e objècte
1. Son seccions de crèdit es unitats economiques e compdables intèrnes des cooperatives de classa agrària de prumèr grad que complissen es requisits establidi per aguesta lei e pera Lei de cooperatives.
2. Pòden auer seccion de crèdit es cooperatives ruraus de prumèr grad qu’agen coma objècte, entre d’autes, era produccion agrària.
3. Es seccions de crèdit an de limitar era gestion d’operacions actives e passives laguens dera madeisha cooperativa as sòcis comuns e as sòcis collaboradors.
4. Er objècte des seccions de crèdit ei complir bèra ua des fins següentes:
a) Contribuïr ath finançament des operacions dera cooperativa.
b) Contribuïr ath finançament d’activitats des sòcis comuns restacades ara activitat dera cooperativa o as besonhs domestics des sòcis comuns e des sòcis collaboradors.
c) Gestionar de manèra conjunta es disponibilitats liquides des sòcis comuns e des sòcis collaboradors.
5. Se proïbís era existéncia d’unitats diferenciades laguens era cooperativa damb fins assimilables as establides per aguesta lei entàs seccions de crèdit.
6. Es seccions de crèdit non an personalitat juridica.
Article 2. Sòcis
1. As sòcis des cooperatives damb seccion de crèdit les ei aplicabla era Lei de cooperatives, damb es especificitats d’aguesta lei.
2. Es sòcis comuns des cooperatives ruraus que, as efèctes d’aguesta lei e dera norma que la desplegue, non complissen es requisits entà èster sòcis comuns en ua cooperativa de classa agrària son assimiladi coma sòcis collaboradors.
3. Son assimiladi coma sòcis comuns, as efèctes d’aguesta lei e dera norma que la desplegue, tostemp que non agen era condicion de sòci comun o sòci collaborador, es persones següentes:
a) Es membres dera comunitat familhau qu’agen ua relacion d’afinitat o de consanguinitat de prumèr grad damb es sòcis que complissen es requisits legaus entà auer era condicion de sòci comun en ua cooperativa agrària e qu’amien a tèrme ua activitat economica que ne depene o sigue afècte ara activitat economica d’aguesti sòcis.
b) Es trabalhadors dera cooperativa.
c) Es persones jubilades que, enes tres darrèri ans de vida professionau activa, auien agut era condicion de sòci comun en ua cooperativa agrària.
Article 3. Denominacion
Era denominacion seccion de crèdit sonque pòt èster utilizada pes cooperatives damb seccion de crèdit que subjècten eth sòn foncionament as prescripcions d’aguesta lei e es estatuts des quaus preveiguen era existéncia d’ua unitat intèrna damb es fins establides per aguesta lei.
Article 4. Registre
1. Es cooperatives que creen o mantenguen ua seccion de crèdit, d’acòrd damb era regulacion d’aguesta lei, s’an d’inscríuer en ua seccion especiau deth Registre generau de cooperatives. 
2. S’ua cooperativa non complís eth requisit a qué hè referéncia er apartat 1 demore excludida der encastre d’aplicacion d’aguesta lei e non se pòt nomentar coma seccion de crèdit.
3. As efèctes de çò qu’establís er apartat 1, eth departament competent en matèria de cooperatives a d’inscríuer, damb un informe preceptiu, constrenhent e favorable deth departament competent en matèria d’economia e finances, en ua seccion especiau deth Registre generau de cooperatives, es cooperatives damb seccion de crèdit que complissen es requisits establidi per aguesta lei e comunicar-ne ath departament competent en matèria d’economia e finances es nautes e es baishes e d’autes modificacions que s’i produsisquen.
4. Es cooperatives que solliciten era nauta d’ua seccion de crèdit an d’acompanhar era sollicitud damb er informe des compdes annaus auditats dera cooperativa deth darrèr exercici compdable barrat e, addicionaument, damb un balanç auditat ena data dera assemblada generau qu’acordèc era creacion dera seccion de crèdit, tostemp qu’agen transcorrut mès de sies mesi entre era data de barrament deth darrèr exercici e era dita data dera assemblada generau.
Article 5. Professionalitat dera gestion
1. Eth conselh rector dera cooperativa a de nomentar un director generau o un gerent damb facultats especifiques sus era seccion de crèdit, entre es persones que complisquen es condicions de capacitat, preparacion tecnica sufisenta e experiéncia entà desvolopar es foncions pròpries deth cargue.
2. Se considère qu’a preparacion tecnica e experiéncia adequades entà exercir es foncions pròpries deth cargue qui age desvolopat, pendent un tèrme non inferior a tres ans, foncions d’administracion, direccion, contraròtle o assessorament de cooperatives, o foncions de responsabilitat similara, en entitats publiques o privades de, aumens, dimension anàloga, e acredite coneishences financères.
3. Eth nomentament a qué hè referéncia aguest article, damb es donades qu’identifiquen era persona designada e ua declaracion deth conselh rector sus era sufisença dera preparacion tecnica e dera experiéncia d’aguesta persona, a d’èster comunicat ath departament competent en matèria de cooperatives pr’amor que s’inscriue en Registre generau de cooperatives, qu’a de dar traslat dera inscripcion hèta ath departament competent en matèria d’economia e finances.
4. Era persona qu’exercisque eth cargue de director generau o gerent damb facultats especifiques sus era seccion de crèdit non pòt exercir simultanèament eth cargue de membre deth conselh rector dera cooperativa.
Capítol II. Regulacion economica e financèra
Article 6. Estructura financèra e activitat
1. Es recorsi pròpris dera cooperativa an de corbir un percentatge der immobilizat materiau e immateriau net qu’a d’èster determinat per reglament mès qu’en cap cas non pòt èster inferior ath 50%. Tanben s’a de fixar per reglament ua relacion maxima entre eth totau de passiu exigible e es recorsi pròpris dera cooperativa.
2. Era activitat des seccions de crèdit non pòt auer ua dimension tau que constituïsque de hèt era activitat principau dera cooperativa. S’an d’establir per reglament es indicadors damb es quaus se determine aguesta suposicion e eth sòn regim d’aplicacion. Un d’aguesti indicadors a d’èster qu’era relacion percentuau entre es actius totaus dera seccion de crèdit e es actius totaus dera cooperativa, damb es immòbles avaloradi a prètz de mercat damb ua taxacion independenta o, se non n’i a, ara valor compdabla neta, non pòt superar eth 85%.
Article 7. Operacions damb era cooperativa
1. Es cooperatives damb seccion de crèdit pòden invertir en activitats dera cooperativa enquia un limit maxim deth 50% des recorsi dera seccion de crèdit. Cada operacion de crèdit qu’era cooperativa hè damb cargue as recorsi dera seccion de crèdit a de besonh er acòrd deth conselh rector, damb er informe prealable deth director generau o eth gerent. Er acòrd, que tanben a d’establir es interèssi que s’an d’imputar en favor dera seccion de crèdit, a de constar en acta.
2. Der impòrt globau utilizat pera cooperativa segons çò qu’establís er apartat 1, se pòt destinar a inversions d’immobilizat ua chifra non superiora ath 25% des recorsi dera seccion. Aguest percentatge pòt èster incrementat enquia un maxim deth 50% mejançant acòrd exprès adoptat pera assemblada generau damb eth vòt favorable des dues tresaus parts des assistents.
3. Es recorsi dera seccion non se pòden aplicar ara creacion o finançament de societats o d’empreses era forma juridica des quaus non sigue era de cooperativa. Demoren exemptades d’aguest impediment es societats agràries de transformacion e quinsevolh auta empresa d’economia sociau.
4. S’era cooperativa a pèrtes en cors dera activitat economica, era seccion de crèdit non pòt incrementar er impòrt des inversions en activitats dera cooperativa damb relacion ar impòrt deth barrament der exercici anterior.
Article 8. Operacions damb sòcis
1. Es cooperatives damb seccion de crèdit pòden hèr prèsti e crèdits as sòcis comuns e as sòcis collaboradors entàs fins qu’establís aguesta lei. 
2. Era concession de cada prèst o crèdit a de besonh er acòrd deth conselh rector o der organ qu’aguest age facultat exprèssament, damb er informe prealable deth director generau o eth gerent, e a de constar en acta. 
3. Sense prejudici de çò qu’establís er apartat 1, es cooperatives damb seccion de crèdit an limitat eth volum d’operacions de risc a un solet sòci comun o sòci collaborador, o a un grop de sòcis que pera sua especiau vinculacion mutuau constituïsquen ua unitat de risc. S’a de determinar per reglament eth limit nomentat en foncion des recorsi totaus dera entitat e dera natura e eth periòde de risc, e tanben es critèris entara delimitacion deth concèpte d’unitat de risc.
4. Es cooperatives damb seccion de crèdit non pòden instrumentar per miei dera seccion de crèdit risqui de firma damb sòcis comuns ne damb sòcis collaboradors.
5. S’eth beneficiari dera operacion ei membre deth conselh rector o dera direccion, o ei interventor, o, en èster sòci comun o sòci collaborador dera cooperativa, n’ei auditor, o a contacte damb ua persona qu’a bèra ua des dites condicions, laguens des limits soslinhadi pes conflictes d’interèssi que determine era Lei de cooperatives, era sua concession a d’èster acordada peth conselh rector mejançant votacion secreta e damb er includiment prealable en orde deth dia.
6. Es persones beneficiàries dera operacion se considèren en situacion de conflicte d’interèssi e non pòden préner part ena votacion corresponenta.
Article 9. Instrumentacion des operacions damb sòcis
1. Es cooperatives an d’instrumentar es finançaments a qué hè referéncia er article 8 per miei d’escritura o de polissa intervenguda per fedatari public, e an d’incorporar era clausula de cession deth crèdit a tresaus. 
2. S’es finançaments son damb garantia ipotecària, aguest a d’èster inscrit en registre dera proprietat competenta, e es bens ipotecats an d’èster taxats d’acòrd damb era norma deth mercat ipotecari.
3. Es cooperatives damb seccion de crèdit demoren exemptades dera instrumentacion a qué hè referéncia er apartat 1, s’atau ac decidís explicitament eth conselh rector entà cadun des finançaments autrejadi as sòcis comuns, tostemp qu’era operacion complisque es requisits següents:
a) Era fin a d’èster era bestreta damb relacion ath producte qu’eth sòci comun age d’aportar ara cooperativa ena campanha en qué s’autrege era bestreta. 
b) Er impòrt non pòt superar eth 80% des aportacions de producte hètes ena campanha anteriora.
c) Eth tèrme a d’èster inferior a dotze mesi.
d) Era garantia a d’èster eth producte objècte dera avança qu’eth sòci comun age d’aportar ara cooperativa.
e) Eth contracte deth finançament autrejat a d’includir ua clausula qu’establisque qu’eth sòci comun apodère era cooperativa pr’amor qu’aguesta lo pogue elevar a document public en quinsevolh moment.
Article 10. Facultats des organs sociaus damb relacion ara activitat financèra
1. Era assemblada generau dera cooperativa a d’establir annauments era capacitat financèra dera seccion de crèdit e es sòns critèris d’inversion, e tanben es limits a qué s’a de subjectar en cada exercici era activitat financèra dera seccion de crèdit, damb respècte as limitacions establides per aguesta lei e es disponibilitats liquides minimes qu’a de mantier damb relacion as sòns recorsi.
2. Eth conselh rector dera cooperativa a de rénder compdes, deuant era assemblada generau, dera execucion efectuada des acòrds adoptadi en exercici anterior. 
3. Ena memòria des compdes annaus dera cooperativa an de constar agregadament es operacions de crèdit restacades as membres deth conselh rector, as interventors de compdes e ara direccion generau o geréncia dera cooperativa e dera seccion de crèdit.
Article 11. Obligacions d’informacion
1. Es cooperatives damb seccion de crèdit an de hèr a constar clarament, ena documentacion contractuau qu’expedisquen en favor des sòcis comuns e des sòcis collaboradors creditors, era subjeccion as prescripcions d’aguesta lei.
2. Es cooperatives damb seccion de crèdit an de hèr a constar ena informacion contractuau des saldos creditors constituïdi ena seccion de crèdit qu’aguesti saldos non son garantidi peth Hons de garantia de depausi d’entitats de crèdit, d’acòrd damb era sua norma.
3. Es cooperatives an d’includir era expression seccion de crèdit en quinsevolh referéncia documentau que hèsquen dera dita seccion. Era existéncia d’ua seccion de crèdit en ua cooperativa non l’autorize a utilizar ena sua denominacion, ne enes sues mèrques ne ena sua documentacion, es expressions generiques reservades legauments as cooperatives de crèdit, o as caishes ruraus o d’autes d’analògues, que poguen comportar ua confusion damb aguestes o d’autes entitats financères.
4. Es seccions de crèdit des cooperatives an de mantier es sòns usatgèrs correntament informadi des condicions economiques qu’apliquen as operacions passives e actives, sense prejudici dera informacion que s’a de dar obligatòriament ara assemblada generau.
Article 12. Exigibilitat des saldos creditors
1. Es saldos creditors des sòcis comuns e des sòcis collaboradors ena seccion de crèdit son passiu exigible entad aguesti enes tèrmes acordadi entre era cooperativa e es sòcis comuns e es sòcis collaboradors individuaument.
2. Es seccions de crèdit des cooperatives an d’auer ua gestion autonòma e es sòns estats compdables s’an d’elaborar de manèra independenta.
Capítol III. Comptabilitat, auditoria, inspeccion e regim sancionador
Article 13. Comptabilitat
1. Es cooperatives damb seccion de crèdit demoren subjèctes as normes de comptabilitat contengudes en Plan generau de comptabilitat e ena norma de desplegament qu’apròve er Institut de Comptabilitat e Auditoria de Compdes. En aquerò que non sigue previst peth Plan generau de comptabilitat e pera norma nomentada, son aplicables es normes qu’apròve eth departament competent en matèria d’economia e finances.
2. Es seccions de crèdit son obligades a utilizar un sistèma informatic e de gestion omogenèu, que facilite ath Govèrn hèr-ne ua supervision prudenta de manèra permanenta e eficaça.
3. As efèctes de çò qu’establís er apartat 1, se faculte ath departament competent en matèria d’economia e finances entà establir e modificar es normes de comptabilitat aplicables as suposicions non previstes peth Plan generau de comptabilitat e pera norma que la desplegue. Eth dit departament a de determinar es modèls a qué s’a d’ajustar era informacion comptabla e financèra que li an de presentar es cooperatives damb seccion de crèdit e era periodicitat e eth tèrme damb qué aguestes donades li an d’èster facilitades.
Article 14. Auditoria
1. Es cooperatives damb seccion de crèdit an de sosméter es compdes annaus a auditoria extèrna, damb es requisits qu’establís era norma d’auditoria de compdes, qu’a d’includir un informe complementari, mès que mès concernent ara activitat financèra dera seccion de crèdit, que s’a d’elaborar d’acòrd damb es normes tecniques dictades per Institut de Comptabilitat e Auditoria de Compdes e es contenguts minims fixadi peth departament competent en matèria d’economia e finances.
2. Es cooperatives, laguens deth tèrme de dus mesi a compdar dera data en qué era assemblada generau apròve es compdes annaus, an de presentar ath departament competent en matèria de cooperatives tres exemplars dera auditoria e der informe complementari entath sòn depaus en Registre generau de cooperatives. Er departament competent en matèria de cooperatives a de remanar ua des còpies presentades ath departament competent en matèria d’economia e finances.
3. Eth departament competent en matèria d’economia e finances pòt sollicitar as auditors des compdes annaus des cooperatives damb seccion de crèdit era informacion que sigue de besonh entar exercici des sues foncions de supervision.
Article 15. Obligacions de comunicacion des auditors
1. Es auditors des compdes annaus des cooperatives damb seccion de crèdit son obligadi a comunicar ath departament competent en matèria d’economia e finances, damb còpia ara cooperativa auditada, quinsevolh hèt o acòrd sus era entitat auditada que pogue constituïr ua violacion grèu dera norma sus seccions de crèdit, o ben que compòrte un prejudici entara continuitat dera explotacion o qu’afècte grèument era estabilitat o solvabilitat dera cooperativa, o ben qu’implique ua opinion desfavorabla o denegada o era non-emission der informe d’auditoria. Aguesta comunicacion s’a de hèr en tèrme de dètz dies a compdar deth moment en qué agen agut coneishença des hèts en exercici des sues foncions.
2. S’en tèrme de tres mesi, a compdar dera data de liurament der informe d’auditoria ara cooperativa, er auditor non a constància digna de fe que s’a presentat en Registre generau de cooperatives, a d’enviar dirèctament ath departament competent en matèria d’economia e finances aguest informe e er informe complementari establidi per aguesta lei.
3. Era comunicacion de bona fe as autoritats supervisores competentes des hèts o es decisions a qué hè referéncia er apartat 1 non constituís incompliment deth déuer de secret establit pera norma d’auditoria de compdes, o de çò que pogue èster exigible contractuaument as auditors de compdes, ne implique cap tipe de responsabilitat entad aguesti.
Article 16. Inspeccion e organs competents en matèria sancionadora
1. Eth departament competent en matèria d’economia e finances pòt inspeccionar dirèctament era activitat des seccions de crèdit des cooperatives e tanben era sua situacion financèra e patrimoniau e, se pertòque, es epigrafs especifics des compdes dera cooperativa, a fin de verificar eth compliment d’aguesta lei.
2. Es accions deth procediment d’inspeccion an de concludir en tèrme d’un an a compdar dera data dera resolucion d’inici deth procediment. Aguest tèrme se pòt agranir excepcionaument per un periòde de sies mesi, per miei d’ua resolucion motivada, en tot atier eth volum d’operacions dera entitat o era complexitat especiau dera activitat inspectora.
3. Era imposicion des sancions pera comission d’infraccions tipificades per aguesta lei correspon as organs qu’establís er article 21, mentre qu’es sancions derivades der incompliment des precèptes dera Lei de cooperatives correspon ar organ competent deth departament competent en matèria de cooperatives. Ad aguest efècte, eth departament competent en matèria d’economia e finances li a de dar traslat des infraccions observades en transcors dera inspeccion practicada.
4. S’era omission o era manca de depaus d’auditoria ei sancionabla autant peth departament competent en matèria de cooperatives coma peth departament competent en matèria d’economia e finances, era imposicion dera sancion correspon ath departament competent en matèria de cooperatives.
Article 17. Responsabilitat
Era vulneracion des disposicions de compliment obligat establides per aguesta lei, pes normes dictades entà desplegar-la e pera rèsta dera norma comptabla aplicabla compòrte era responsabilitat dera cooperativa, e tanben, s’ei imputabla ara sua conducta dolosa o negligenta, era responsabilitat deth director generau o eth gerent, des membres deth conselh rector e des interventors de compdes.
Article 18. Infraccions
1. Es infraccions des disposicions establides per aguesta lei, pera norma que la desplegue e pera rèsta dera norma comptabla aplicabla se classifiquen en fòrça grèus, grèus e leugères.
2. Son infraccions fòrça grèus:
a) Auer un deficit de 30% o mès des recorsi pròpris a qué hè referéncia er article 6.1 e demorar en aguesta situacion, aumens, pendent un periòde de dotze mesi.
b) Hèr, per miei dera seccion de crèdit, operacions actives o passives damb persones o entitats diferentes des nomentades per article 1, se se hè damb caractèr abituau o supère eth 60% des recorsi pròpris dera cooperativa.
c) Non complir era obligacion de sosméter es compdes annaus a auditoria extèrna.
d) Negar-se a èster objècte dera accion inspectora o tapoar-la.
e) Utilizar era denominacion seccion de crèdit sense complir es requisits establidi per aguesta lei.
f) Non complir es requeréncies deth departament competent en matèria d’economia e finances.
g) Non complir es limits e es proïbicions establides pes articles 6.2, 7.1, 7.2 e 7.4.
h) Non portar era comptabilitat exigida pera norma en vigor, o portar-la damb irregularitats qu’impedisquen de conéisher era situacion patrimoniau, financèra o de risc dera cooperativa o dera seccion de crèdit.
e) Non auer executat era baisha dera seccion de crèdit en tèrme establit per aguesta lei pr’amor de non participar en Hons cooperatiu de supòrt as seccions de crèdit, o de participar-i en ua quantia inferiora ath minim requerit.
j) Non complir es obligacions establides pes articles 11.1, 11.2 e 11.3.
3. Son infraccions grèus:
a) Auer un deficit enes recorsi pròpris a qué hè referéncia er article 6.1 e demorar en aguesta situacion, aumens, pendent un periòde de dotze mesi, tostemp que non constituïsque ua infraccion fòrça grèu.
b) Hèr, per miei dera seccion de crèdit, operacions actives o passives damb persones o entitats diferentes des nomentades per article 1, tostemp que non constituïsque ua infraccion fòrça grèu.
c) Non complir çò que dispòsen es articles 7.3, 8 e 9.
d) Non reméter ath departament competent en matèria d’economia e finances, damb es caracteristiques e era periodicitat establides, es donades e es documents exigidi pera norma en vigor.
e) Non complir es dotacions a provisions exigides pera norma en vigor.
f) Hèr actes o operacions sense er acòrd deth conselh rector dera cooperativa o der organ qu’aguest age facultat exprèssament, tostemp qu’er acòrd sigue preceptiu.
g) Non depausar era auditoria extèrna de compdes annaus.
4. Son infraccions leugères es incompliments d’aguesta lei, des disposicions que la despleguen e dera rèsta dera norma aplicabla en matèria comptabla que non son tipificadi coma grèus o fòrça grèus.
Article 19. Sancions aplicables as cooperatives
1. Es infraccions tipificades per aguesta lei, as efèctes dera aplicacion des sancions corresponentes, pòden èster de grad minim, miei e maxim, en foncion dera existéncia d’intencionalitat o de reiteracion, dera natura des prejudicis causadi, des conseqüéncies economiques e sociaus que produsisquen, deth nombre de sòcis dera cooperativa, dera dimension economica des hèts, deth volum d’operacions dera cooperativa e dera seccion de crèdit e dera reïncidéncia ena comission en tèrme d’un an de mès d’ua infraccion dera madeisha natura, s’a estat declarat atau per resolucion fèrma.
2. Es infraccions fòrça grèus se sancionen damb ua multa de 3.001 a 6.000 èuros, es de grad minim; de 6.001 a 12.000 èuros, es de grad miei, e de 12.001 a 40.000 euros, es de grad maxim, o se pòden sancionar damb era baisha dera seccion de crèdit deth Registre generau de cooperatives. Era infraccion establida per article 18.2.i se sancione damb era baisha dera seccion de crèdit deth Registre generau de cooperatives.
3. Es infraccions grèus se sancionen damb ua multa de 601 a 900 èuros, es de grad minim; de 901 a 1.800 èuros, es de grad miei; e de 1.801 a 3.000 èuros, es de grad maxim.
4. Es infraccions leugères se sancionen damb ua multa de 60 a 120 èuros, es de grad minim; de 121 a 300 èuros, es de grad miei; e de 301 a 600 èuros, es de grad maxim.
5. Era presentacion d’un plan entà retornar as sòns titulars es saldos creditors dera seccion de crèdit damb era sua baisha registrau pòt comportar era suspension des mesures sancionadores de responsabilitat des infraccions detectades, de resultes deth compliment deth plan. Eth compliment efectiu deth plan presentat, sense prejudici economic entara cooperativa ne entàs titulars nomentadi, determine, se pertòque, era remission des sancions administratives qu’agen corresponut as responsables.
6. En cas qu’era sancion imposada sigue era baisha dera seccion de crèdit, es facultats des organs de govèrn e direccion dera cooperativa demoren suspenudes damb relacion ara gestion e era disposicion dera seccion de crèdit. Es mesures de suspension s’an de comunicar ath departament competent en matèria de cooperatives.
7. Eth procès de liquidacion dera seccion de crèdit a d’èster gestionat per ua persona de prestigi areconeishuda en encastre financèr, nomentada peth conselhèr deth departament competent en matèria d’economia e finances, era quau a d’actuar jos era dependéncia dirècta deth director generau competent en matèria des seccions de crèdit des cooperatives e a de possedir totes es facultats en çò que tanh ara disposicion des actius e passius dera seccion de crèdit. Eth nomentament e eth cèssament d’aguesta persona s’an de comunicar ath departament competent en matèria de cooperatives.
8. Era accion dera persona a qué hè referéncia er apartat 7 s’a de regir pes principis següents:
a) Era sauvagarda ena quantia maxima des saldos creditors depausadi ena seccion de crèdit.
b) Era continuitat dera activitat agrària dera cooperativa.
c) Era depuracion des possibles responsabilitats en qué agen pogut incórrer eth director generau o eth gerent e cadun des interventors de compdes e des membres deth conselh rector per ua conducta dolosa o negligenta.
9. Es despenes ocasionades ena liquidacion dera seccion de crèdit son a cargue dera cooperativa, includida era remuneracion dera persona a qué hè referéncia er apartat 7.
Article 20. Sancions aplicables a d’auti subjèctes
1. Sense prejudici dera sancion que correspone imposar ara cooperativa, s’eth responsable dera infraccion, pera comission d’ua conducta dolosa o negligenta, ei eth director generau o gerent, er interventor de compdes o un membre deth conselh rector dera cooperativa, cada subjècte responsable a d’èster sancionat individuaument damb ua multa.
2. Er impòrt dera multa imposabla as subjèctes a qué hè referéncia er apartat 1 ei eth següent:
a) Ath director generau o gerent, eth 30% des impòrts establidi per article 19.
b) A cadun des membres deth conselh rector e des interventors de compdes, eth 20% des impòrts establidi per article 19.
Article 21. Competéncies sancionadores
1. Era imposicion des sancions d’enquia 12.000 èuros correspon ath director generau competent en matèria des seccions de crèdit des cooperatives, deth departament competent en matèria d’economia e finances.
2. Era imposicion des sancions d’enquia 12.000 èuros e era baisha dera seccion de crèdit correspon ath conselhèr deth departament competent en matèria d’economia e finances.
Article 22. Normes de procediment
Ena tramitacion des expedients sancionadors ei aplicabla era norma deth procediment administratiu comun e era norma sus eth procediment sancionador aplicabla as encastres de competéncia dera Generalitat.
Article 23. Norma supletòria
En tot aquerò que non establisque aguest capítol, ei aplicable as cooperatives damb seccion de crèdit eth regim sancionador establit pera legislacion de cooperatives de Catalonha.
Capítol IV. Hons cooperatiu de supòrt as seccions de crèdit
Article 24. Fin, objècte e natura
1. Era fin deth Hons cooperatiu de supòrt as seccions de crèdit ei dar estabilitat e sostenibilitat ath conjunt des cooperatives damb seccion de crèdit.
2. Eth Hons se neurís damb es aportacions que i hèn es cooperatives damb seccion de crèdit, d’acòrd damb çò qu’establís er article 25.
3. Eth Hons s’a de gestionar en tot procurar era sauvagarda dera valor des aportacions que i hèn es cooperatives damb seccion de crèdit entà neurir-lo.
4. Eth Hons a per objècte contribuïr a retornar as sòns titulars es hons constituïdi coma saldos creditors enes seccions de crèdit, tostemp qu’es sòcis agen acordat era baisha dera seccion de crèdit corresponenta abans de recéber ua accion de supòrt financèr.
5. Eth Hons non a personalitat juridica.
Article 25. Participacion
1. Totes es cooperatives damb seccion de crèdit subjèctes as prescripcions d’aguesta lei son obligades a constituïr e participar en Hons cooperatiu de supòrt as seccions de crèdit.
2. S’ua cooperativa damb seccion de crèdit non participe en Hons, o s’era sua participacion ei inferiora ath minim establit, era cooperativa administradora ac a de comunicar ath departament competent en matèria d’economia e finances, eth quau a de requerir ara cooperativa corresponenta, en un tèrme non superior a tres mesi, qu’esmende er incompliment.
3. Era cooperativa requerida pòt presentar, alternativament, e en un tèrme non superior a dus mesi dempús dera data dera requeréncia, un plan entà retornar as sòns titulars es saldos creditors dera seccion de crèdit damb era sua baisha registrau, damb un tèrme d’execucion non superior a sies mesi dempús dera data dera requeréncia.
Article 26. Recuperacion dera valor des participacions
Es cooperatives participantes en Hons cooperatiu de supòrt as seccions de crèdit qu’acòrden era baisha registrau dera sua seccion de crèdit damb eth retorn des saldos creditors as sòns titulars an dret a recuperar era valor liquidativa dera sua participacion en un tèrme non superior a un an, tostemp qu’era part deth Hons non aplicada as accions de supòrt financèr, un còp dedusida era valor liquidativa des participacions pendentes de retornar, represente ua quantia superiora ath 20% deth sòn auviatge. En cas contrari, eth retorn se pospòse enquiath moment que s’artenhe aguest percentatge, enquia un maxim de cinc ans.
Article 27. Administracion
1. Eth Hons cooperatiu de supòrt as seccions de crèdit ei administrat per ua cooperativa de dusau grad.
2. Era cooperativa de dusau grad administradora deth Hons se designe per acòrd deth Govèrn, a proposicion deth conselhèr deth departament competent en matèria d’economia e finances. Era designacion s’a de publicar en Diari Oficial de la Generalitat de Catalunya.
3. Es estatuts sociaus dera cooperativa de dusau grad administradora deth Hons an d’includir es clausules següentes:
a) Era cooperativa administradora a de facilitar as cooperatives sòcies ua organizacion comuna en matèria de seccions de crèdit, e atau a de constar en objècte des estatuts sociaus.
b) Era cooperativa administradora a d’actuar en nòm e per compde des cooperatives sòcies enes negociacions juridiques e economiques damb d’autes entitats.
4. Es cooperatives sòcies dera cooperativa de dusau grad administradora deth Hons an de representar era majoria des saldos creditors constituïdi as seccions de crèdit des cooperatives damb relacion a d’autes cooperatives de dusau grad similares.
Article 28. Organ rector
1. Er organ rector deth Hons cooperatiu de supòrt as seccions de crèdit ei eth conselh rector dera cooperativa administradora.
2. Es acòrds relatius a accions de supòrt financèr deth Hons requerissen un informe prealable, preceptiu e non constrenhent, deth departament competent en matèria d’economia e finances.
3. Es acòrds sus eth Hons s’an d’adoptar per majoria des membres deth conselh rector, presents o representadi.
4. Eth vòt deth president deth conselh rector ei preponderant en cas d’egalizacion.
Article 29. Comission delegada
1. Era cooperativa administradora a de crear ua comission delegada, qu’ei era encargada de prepausar es operacions de finançament e es autes accions de supòrt e es de gestion dera liquiditat objècte deth Hons cooperatiu de supòrt as seccions de crèdit, d’acòrd damb es critèris establidi e aprovadi peth conselh rector.
2. Era comission delegada a d’actuar damb dilligéncia, leiautat e imparcialitat, e a de deféner es interèssi de totes es cooperatives damb seccion de crèdit e es des sòns sòcis.
Article 30. Composicion dera comission delegada
1. Era comission delegada ei constituïda pes membres següents:
a) Un president, qu’ei eth president deth conselh rector dera cooperativa administradora.
b) Dus tecnics dera cooperativa administradora, designadi peth conselh rector dera cooperativa administradora.
c) Dus tecnics non pertanhenti ara cooperativa administradora, designadi pera assemblada generau dera cooperativa administradora.
d) Cinc representants des cooperatives damb seccions de crèdit, designadi pera assemblada generau dera cooperativa administradora. Ena eleccion d’aguesti membres s’a de garantir que demoren representades era pluralitat territoriau e sectoriau e era diuersitat de dimensions e de saldos creditors.
2. Un expèrt independent designat peth departament competent en matèria d’economia e finances assistís, damb votz mès sense vòt, as reünions dera comission delegada.
Article 31. Regim economic
1. Eth Hons cooperatiu de supòrt as seccions de crèdit se constituís coma un auviatge separat damb autonomia de gestion laguens der auviatge dera cooperativa administradora.
2. Eth Hons se dòte damb es recorsi següents:
a) Aportacions non integrables a capitau de cada cooperativa damb seccion de crèdit.
b) Quinsevolh miei de finançament, se pertòque, per manca de sufisença des aportacions a qué hè referéncia era letra a ena consecucion deth sòn objectiu.
c) Quinsevolh aute ingrès derivat dera gestion patrimoniau.
Article 32. Aportacions non integrables a capitau de cada cooperativa damb seccion de crèdit
1. Es aportacions non integrables a capitau de cada cooperativa damb seccion de crèdit, a qué hè referéncia er article 31.2.a, an d’èster per un impòrt en èuros de 3% sus es saldos creditors mieis mensuaus de cada seccion de crèdit.
2. Eth percentatge sus saldos creditors s’a d’incrementar en un 0,5% quan era part deth Hons cooperatiu de supòrt as seccions de crèdit non aplicada as accions de supòrt financèr represente ua quantia inferiora a 20% deth sòn auviatge.
3. Eth calcul des aportacions s’efectue eth 31 de deseme de cada an a compdar des impòrts a barrament de cada mes der an naturau, arredonit per excès ath milèr mès propèr.
4. Es cooperatives damb seccion de crèdit an de mantier aguestes aportacions en Hons e s’an de regularizar, aumens, en prumèr trimèstre der an següent.
5. Eth Hons a de disposar, aumens, d’aguest auviatge, un còp liquidades es pèrtes que se genèren. Aguestes pèrtes s’an d’imputar a cada cooperativa, en foncion dera sua participacion en Hons, en exercici en qué se generèren.
6. Excepcionaument, er organ rector deth Hons, damb un informe prealable favorable deth departament competent en matèria d’economia e finances, pòt autorizar de prorogar eth tèrme a qué hè referéncia er apartat 4 as cooperatives qu’ac solliciten motivadament.
Article 33. Actuacions de supòrt financèr
1. Eth Hons cooperatiu de supòrt as seccions de crèdit pòt instrumentar, entre d’autes, es accions de supòrt financèr següentes:
a) Er autrejament de garanties.
b) Era concession d’operacions de finançament.
c) Er aqueriment d’actius o passius, des quaus pòt mantier era gestion o manar-la a tresaus.
2. Era cooperativa administradora a d’instrumentar es accions de supòrt financèr mejançant document intervengut per fedatari public, enes contractes de caractèr financèr a d’incorporar era clausula de cession deth crèdit a tresaus.
3. Era cooperativa administradora a de velhar peth traspàs ath trafec ordinari des accions de supòrt financèr qu’efectue.
4. Es despenes que se deriven des accions de supòrt financèr qu’efectue era cooperativa administradora son a cargue dera cooperativa damb seccion de crèdit que les recebe.
Article 34. Critèris en çò que hè as accions de supòrt financèr
1. En autrejament de garanties e era concession d’operacions de finançament, s’an de seguir es critèris següents:
a) Es cooperatives damb seccion de crèdit receptores an de disposar d’un plan de viabilitat economica e financèra futura que determine es aportacions des sòns sòcis e preveigue era generacion de recorsi sufisents entath retorn des deutes. Aguest plan de viabilitat a d’èster avalorat per un expèrt independent, qu’a d’informar sus eth caractèr rasonable e realizable deth plan, mès que mès sus era sufisença en çò que tanh ara capacitat de retorn dera cooperativa entà afrontar es obligacions derivades des accions de supòrt financèr a recéber e dera rèsta qu’existisquen o se produsisquen. Eth nomentament der expèrt independent correspon ath registrador mercantil dera abitança dera cooperativa.
b) Eth compliment deth plan de viabilitat a d’èster objècte deth seguiment d’ua comission, qu’a de constituïr era cooperativa receptora, integrada pera cooperativa administradora e pes creditors mès representatius.
c) Es garanties que s’instrumenten en aguestes accions an de mantier era proporcionalitat en çò que hè ath risc assumit d’acòrd a condicions normaus de mercat en moment dera instrumentacion dera accion de supòrt financèr, e tanben ara rèsta de requisits que, se pertòque, establisque era norma aplicabla.
d) S’es accions de supòrt financèr an garantia ipotecària, aguesta tostemp a d’èster inscrita en registre dera proprietat competent e es bens ipotecats an d’èster taxats d’acòrd damb era norma deth mercat ipotecari.
2. En aqueriment d’actius o passius s’an de seguir es critèris següenti:
a) Eth prètz d’aqueriment d’immòbles non pòt èster superior ara valor de taxacion fixada d’acòrd damb era norma deth mercat ipotecari.
b) Ena subrogacion d’actius crediticis s’a d’analisar era capacitat de retorn des deutors e es garanties de cada operacion damb critèris d’àcord a condicions normaus de mercat en moment dera instrumentacion dera accion de supòrt financèr.
c) Non se pòden aquerir actius crediticis que siguen en situacion de morositat o de crubament dubtós.
d) Non se pòden assumir passius que comprometen era viabilitat deth Hons cooperatiu de supòrt as seccions de crèdit.
Article 35. Destinacion dera part deth Hons non aplicada a actuacions de supòrt financèr
1. Era part deth Hons cooperatiu de supòrt as seccions de crèdit non aplicada as accions de supòrt financèr, a qué hè referéncia er article 33, a d’èster depausada en ua entitat financèra de solvabilitat reconeishuda e aplicada a inversions damb eth maxim de garanties financères damb perfil de risc fòrça baish e de liquiditat nauta.
2. Era cooperativa administradora a d’aplicar ath madeish Hons ua comission de gestion annau, qu’a d’èster acordada en conselh rector.
3. Era comission de gestion annau non pòt èster superiora a 0,5% dera totalitat deth Hons.
Article 36. Compdes annaus e distribucion deth resultat
1. Es compdes annaus dera cooperativa administradora s’an de sosméter ath regim d’auditoria.
2. Era cooperativa administradora a de reméter annauments ath departament competent en matèria d’economia e finances, laguens des quinze dies dempús qu’era assemblada generau les age aprovadi, ua còpia des compdes annaus auditats, sense prejudici deth compliment dera norma reguladora d’auditoria de compdes e de cooperatives.
3. Era distribucion deth resultat deth Hons cooperatiu de supòrt as seccions de crèdit s’a de hèr de manèra diferenciada dera rèsta dera cooperativa administradora.
Article 37. Collaboracion e déuer de secret
1. Era cooperativa administradora, enes prètzhèts de gestion e administracion deth Hons cooperatiu de supòrt as seccions de crèdit, a de collaborar damb eth departament competent en matèria d’economia e finances e li a de facilitar era informacion relativa ath hons que sigue de besonh.
2. Es donades, es documents e era informacion que s’obtengue damb relacion ath Hons an caractèr reservat e, damb es excepcions establides pera noma en vigor, non pòden èster divulgadi a cap persona o autoritat, ne utilizadi damb fins diferents d’aqueres entàs quaus sigueren obtengudes. Aguest caractèr reservat cesse dempús deth moment en qué es interessadi hè public es hèts a qué se referissen es donades, es documents e era informacion.
Disposicion addicionau. Comission de Seguiment Sectoriau de Cooperatives damb Seccion de Crèdit
1. Se cree era Comission de Seguiment Sectoriau de Cooperatives damb Seccion de Crèdit coma organ collegiat de consulta, collaboracion e assessorament, damb caractèr non constrenhent, dera Administracion dera Generalitat.
2. Era Comission ei adscrita ath departament competent en matèria d’economia e finances e participada pes departaments dera Generalitat competents en matèries restacades damb eth cooperativisme, era agricultura e es seccions de crèdit e peth sector cooperatiu agrari.
3. Era Comission a coma foncions generaus era consulta, er assessorament e eth seguiment deth sector cooperatiu agrari damb seccion de crèdit.
4. Era Comission a d’acordar eth sòn regim de foncionament e era sua composicion.
Disposicions transitòries
Disposicion transitòria prumèra. Acreditacion de coneishences deth director generau o gerent des cooperatives
1. Es prescripcions der article 5 relatives ara qualificacion dera preparacion tecnica e dera experiéncia requerides entà aucupar eth cargue de director generau o gerent des cooperatives subjèctes ad aguesta lei an efècte enes nomentaments que se hèsquen a compdar dera entrada en vigor dera dita norma.
2. Es persones qu’en moment dera entrada en vigor d’aguesta lei agen ja estat nomentades an d’acreditar es coneishences entath cargue, d’acòrd damb çò qu’establís er article 5.3, en periòde de tres ans dempús dera entrada en vigor dera dita norma.
Disposicion transitòria dusau. Requeréncies emetudes en vertut deth Decret lei 2/2016
En cas des requeréncies emetudes en vertut deth Decret lei 2/2016, deth 17 de mai, eth tèrme a qué hè referéncia er article 25.3 ei de tres mesi dempús dera entrada en vigor d’aguesta lei.
Disposicion modificativa. Modificacion dera Lei 12/2015, de cooperatives
Se modifique era letra f der apartat 3 der article 150 dera Lei 12/2015, deth 9 de junhsèga, de cooperatives, que demore redigida dera manèra següenta:
«f) Non complir çò qu’establissen es apartats 5, 6 e 8 der article 132».
Disposicion derogatòria
1. Se derògue era Lei 6/1998, deth 13 de mai, de regulacion deth foncionament des seccions de crèdit des cooperatives.
2. Se derògue eth Decret lei 2/2016, deth 17 de mai, de modificacion dera Lei 6/1998, de regulacion deth foncionament des seccions de crèdit des cooperatives.
Disposicions finaus
Disposicion finau prumèra. Facultats entà desplegar aguesta lei
Eth Govèrn, a proposicion deth departament competent en matèria d’economia e finances e deth departament competent en matèria de cooperatives, a de dictar es normes entà desplegar aguesta lei, sense prejudici des facultats especifiques qu’aguesta autrege ath departament competent en matèria d’economia e finances.
Disposicion finau dusau. Entrada en vigor
Aguesta lei entre en vigor londeman d’auer estat publicada en Diari Oficial de la Generalitat de Catalunya.

